Муслим мен мүминнің арасында айырмашылық бар ма?

Аса Мейірімді, Ерекше Рахымды Аллаһтың атымен!

Әлемдердің Раббысы – Аллаһқа мақтау-мадақтар, Пайғамбарымыз Мухаммадқа, оның отбасы мүшелеріне және барлық сахабаларына Аллаһтың игілігі мен сәлемі болсын!

Ал содан кейін:

Бұл сұраққа үлкен ғұламалардың түсіндірмелері бар, мысалы, құрметті шейх Салих әл-Фаузанның пәтуасы. Бұл жауап «әл-Ийман» тарауында №1 болып орналасқан. Оған былай деп сұрақ қойылды: «Аллаһ Тағала Құранда:
قَالَتِ الأَعْرَابُ آمَنَّا قُل لَّمْ تُؤْمِنُوا وَلَكِن قُولُوا أَسْلَمْنَا
 “Бәдәуилер: «Иман келтірдік», - деді. Оларға: «Сендер иман келтірмедіңдер. Алайда: «Мұсылман болдық», - деңдер” («әл-Хужурат» сүресі, 14-аят), - деді.
Осы аяттың мағынасы қандай? Бұл жерде Ислам мен иманның арасында айырмашылық бар ма? Және ол қандай (айырмашылық)?»
Шейх былай жауап берді: «Діннің үш дәрежесі бар. Әрі Жәбірейілдің (оған Аллаһтың игілігі мен сәлемі болсын) хадисінде келгеніндей, оның бірінші дәрежесі – Ислам, одан жоғарысы – иман, әрі олардан кейінгі ең биігі – ихсан. Онда Аллаһ Елшісі (оған Аллаһтың игілігі мен сәлемі болсын) осы дәрежелер жайында сұралады да, олардың әрқайсысына жеке-жеке жауап береді. Ал соңында өзінің сахабаларына діндеріңді (немесе діннің бұйрықтарын) үйретуге келген бұл Жәбірейіл болғанын айтады. Әрі осы дәрежелерді кішісінен бастап айтып өтіп, жоғарылағанынша жалғастырды.
Ал оған (оған Аллаһтың игілігі мен сәлемі болсын) келген арабтар өздерінің исламдарының басында өздеріне сәйкес келмейтін дәрежені алып алды. Алайда олар мұсылмандар болып келген болатын, ал «иман» дәрежесі одан соң келеді. Сондықтан Аллаһ Тағала олардың мұнысын қайтарды, әрі келесі аятты түсіріп, (олардың бұл сөздерін) жоққа шығарды:

‏قَالَتِ الأَعْرَابُ آمَنَّا قُل لَّمْ تُؤْمِنُوا وَلَكِن قُولُوا أَسْلَمْنَا وَلَمَّا يَدْخُلِ الإِيمَانُ فِي قُلُوبِكُمْ‏
“Бәдәуилер: «Иман келтірдік», - деді. Оларға: «Сендер иман келтірмедіңдер. Алайда «Мұсылман болдық» деңдер. Өйткені иман әлі жүректеріңе кірмеді” («әл-Хужурат» сүресі, 14-аят).
Бұл арабтар енді ғана ислам қабылдаған еді және оларда өздері мәлімдегендей (деңгейдегі) иман әлі жоқ болатын. Дегенмен, оларда иман бар еді, бірақтан ол әлсіз иман, кішкентай иман (болды). Ал Аллаһтың: «‏وَلَمَّا يَدْخُلِ الإِيمَانُ فِي قُلُوبِكُمْ‏» - «Иман әлі жүректеріңе кірмеді», - деген сөздерінен түсінілетіні – (олардағы)иман кейінірек толыққанды болады, яғни кейінірек келеді. Әрі олар (бәдәуилер) кәпір немесе мунафиқ емес еді, олар мұсылман етін және олардың имандары болды, бірақ (олардағы иман) олар мүмин деп атала алатындай (иман) емес еді. Бірақ оларға (яғни жүректеріне) иман кейіннен келіп кірген болуы мүмкін, себебі Аллаһ Тағала былай дейді:
‏‏وَلَمَّا يَدْخُلِ الإِيمَانُ فِي قُلُوبِكُمْ‏ - «Иман әлі жүректеріңе кірмеді».

Егер иман мен Ислам сөздері бірге келсе, олардың әрқайсысы өз мағынасын қамтиды. Яғни «иманның» өз анықтамасы бар және «Исламның» да өз анықтамасы бар. Бұл «Жәбірейілдің (аләйһи-с-сәләм) хадисінде» Ислам жайлы сұраққа Аллаһ Елшісінің (оған Аллаһтың игілігі мен сәлемі болсын): «Ислам – бұл сенің «Аллаһтан басқа құлшылыққа лайықты құдай жоқ және Мухаммад – Оның құлы әрі елшісі екеніне куәлік беруің, намаз оқуың, зекет таратуың, Рамазанда ораза ұстауың және, егер мүмкіндік болса, қажылық жасауың», - деп айтқанындай. 
Сол секілді иман туралы сұраққа Аллаһ Елшісі (оған Аллаһтың игілігі мен сәлемі болсын): «Иман – бұл сенің Аллаһқа, періштелерге, Кітаптарға, елшілерге, Қиямет Күніне және тағдырға иман келтіруің», - деп жауап берді (хадис имам Муслимде келеді, 1/36-38). 

Демек, осыдан шығатыны: Ислам – бұл Аллаһқа айқын (көрінетін) істерде мойынсұну, ал иман – жүрек мәселелерінде мойынсұну. Бұл олардың бірге аталатын кезінде.

Ал «Ислам» және «иман» сөздері жеке айтылғанда, олардың әрқайсысы өзіне басқасын да қосып алады. Егер (сөз құрамында) «Ислам» (ғана) аталса, ол өзіне «иман» түсінігін де қамтиды, тура солай «иман» да бөлек айтылса, ол өзіне «Ислам» түсінігін қамтиды.
Сол себепті ғалымар: «Егер олар (мәтіннің ішінде) бірге келсе, олардың түсіндірмелері өзгешеленеді, ал егер жеке-бөлек келсе, бірі басқасын қамтиды», - деген.
Әрі білім иелерінде «иман» – бұл тілмен айту, жүрекпен сену және дене мүшелермен бекіту... әрі бұған «Ислам» да кіреді...» (жауаптың соңы).
 «Иман» ұғымы адамның жүрегімен байланысты, Аллаһтан басқа ешкім адамның иманының дәрежесін білмейді. Ал Ислам амалдар мен сөздерден көрініс табады. Алайда бұл амалдар мен сөздер иманмен байланысты болмауы мүмкін, мысалы, екіжүзділердегідей немесе күнәларының себебінен әлсіз иман иелеріндегідей. Аллаһ бүткіл нәрсені толық біледі, ал біз Оның шариғатына сүйенеміз де, адамдар туралы Пайғамбар мен оның сахабалары үкім шығарғандарындай үкім шығарамыз.
Сол себепті біз нақты бір адам туралы «ол – мүмин» деп мәлімдемейміз. Алайда оның сөздері мен іс-амалдарына қарап, оның мұсылман немесе мүсылман еместігін айта аламыз. Сонда да нақты тұлғаға қатысты шешімді шариғат соты – хакім шешеді.
Әрі соңында әлемдердің Раббысы – Аллаһқа мақтау-мадақтар болсын!
Алынған дереккөзі:    «Салиха»
Қазақ тіліне аударған: «Абу Ханифа мирасы» сайтының редакциясы
